
MINUTI

Il-Minuti tal-Laqgħa Nru. 10 li saret fis-17 ta' Marzu, 1999 ġew konfermati.

  THE CHAIRMAN (Onor. Leo Brincat):  Għal dik li hija korrispondenza, irċevejna rapport mingħand is-Sur Stellini, Segretarju Permanenti fil-Ministeru ta' l-Affarijiet Barranin.  Madwar xahar u nofs ilu f'dan il-kumitat kien ġie maqbul li kellu jitħejja rapport dwar l-expenditure li kien ġie incured min-naħa ta' l-ambaxxatur Licari.  Ma naħsibx li at this stage nistgħu niddiskutu r-rapport għaliex as such ħadd għadu ma qrah.  Għalhekk nitlob lis-segretarja tal-kumitat sabiex tiċċirkolah biex imbagħad jekk ikun hawn qbil fost il-membri we raise it bħala item separata ta' l-aġenda meta nerġgħu niltaqgħu wara l-Għid.  

RAPPORT TA' L-AWDITUR ĠENERALI GĦAS-SENA 1997 - KONTINWAZZJONI

  THE CHAIRMAN:  L-aħħar darba konna eżawrejna d-diskussjoni fuq ir-roads u b'hekk temmejna d-diskussjoni fuq ir-Rapport ta' l-Awditur għas-sena 1996.  Minbarra l-corporate issues, l-outstanding items li baqa' x'jiġu diskussi għall-1997 huma l-Uffiċċju tal-Prim Ministru - home affairs u correctional services - imbagħad għandna l-Ministry of Public Works and Construction excluding il-Land Department li diġa' ġie diskuss.  

  Nibda biex nistieden fuq il-mejda magħna lill-Awditur Ġenerali u lid-deputy tiegħu.

Is-Sur Joseph G. Galea u s-Sur John A. Bonnici ħadu posthom madwar il-mejda.

  THE CHAIRMAN:   Naħseb ikun tajjeb li nibdew bl-Uffiċċju tal-Prim Ministru u nistieden lis-Segretarju Permanenti fil-Ministeru ta' l-Intern flimkien ma' xi staff tiegħu sabiex jingħaqdu magħna fuq il-mejda.    

Is-Sur Louis Cilia u s-Sur Peter Cordina ħadu posthom madwar il-mejda.

  THE CHAIRMAN: Hawn kummenti?  L-Onor. Cilia.

  ONOR. JOE CILIA:  Il-kwestjoni ta' l-imwejjed u s-siġġijiet barra l-istabbilimenti hija ta' importanza partikolari għall-postijiet max-xtajta u dawk turistiċi u fil-fatt jidher li twaqqaf kumitat li jamalga ċerti dipartimenti differenti f'diskussjoni fuq dawn it-tip ta' permessi.  Ovvjament huwa importanti li dawn il-permessi jitmexxew 'il quddiem għaliex id-dewmien jista' jirriżulta f'nuqqas ta' revenue għall-gvern u aktar minn hekk tbatija żejda fuq is-sidien ta' dawn l-istabbilimenti.  Tista' il-persuna konċernata tgħidilna xi żviluppi kien hemm fuq dan il-kumitat li twaqqaf apposta biex titħaffef il-proċedura?

  THE CHAIRMAN:  Is-Sur Cilia.

  IS-SUR LOUIS CILIA (Segretarju Permanenti fil-Ministeru ta' l-Intern):   Kif qed jgħid l-Onor. Cilia, il-kumitat issottometta l-preliminary report bħala draft policy fis-27 ta' Ottubru 1998, fejn fih ġie rrakmandat mainly li fuq il-prinċipju ta' one-stop shop għandha toħroġ legal notice biex id-dipartimenti konċernati - li llum huma skjerati ma' ħafna ministeri - jiġu nkorporati taħt ministeru wieħed.  Meta l-kumitat fittex il-parir ta' l-Attorney General fuq dan il-prinċipju, qalilhom li fiċ-ċirkostanzi huwa impossibbli li toħroġ legal notice bħal din għaliex hemm il-Land Department li għandu liġi għalih, hemm il-pulizija li taqa' taħt il-Code of Police Laws u hemm il-Planning Authority li taqa' taħt id-Development Planning Act.   Għalhekk huwa ta parir li dawn id-dipartimenti għandhom jibqgħu skjerati kif inhuma u toħroġ legal notice taħt kull ministeru.  Dan il-parir mill-Attorney General ingħata fit-22 ta' Jannar u l-kumitat kellu jerġa' jiltaqa' f'Marzu biex ikompli jiddiskuti, pero' skond kif ġejt mgħarraf, iċ-chairman jinsab imsiefer u allura għadu ma ltaqax.  

  ONOR. JOE CILIA:   Jien qed nistaqsi dan fid-dawl li xi snin ilu kienu saru xi suġġerimenti fis-sens li għal dak li għandu x'jaqsam ma' permessi u affarijiet simili - li ħafna drabi jkunu jikkonċernaw self-employed persons -   tiġi  kkreata awtorita' ġdida biex tiħħendiljahom.  Dan ma jkunx jinkludi biss permessi imma anke problemi marbuta magħhom bħal, per eżempju, fejn ikun hemm nies li  jkollhom negozju u meta jiġu biex jitilqu minnu u jibdew jirreġistraw għax-xogħol isibu ruħhom f'ċerta tbatija żejda minħabba dewmien żejjed fil-proċeduri.  

  Jien nifhem il-parir ta' l-Attorney General fis-sens li huwa diffiċli li tinħareġ legal notice waħda għal dawn id-dipartimenti kollha, pero' naħseb li jekk tinħoloq din l-awtorita' li qed tissemma, tkun tista' tiġi evitata ħafna burokrazija żejda li ħafna drabi tikkawża inkonvenjent kemm għall-gvern f'dak li huwa introjtu, kif ukoll għall-individwi kkonċernati.  Jiġifieri jien xtaqt nistaqsi jekk bqajniex fuq dak il-parir ta' l-Attorney General jew jekk imxejniex pass 'il quddiem biex naraw kif din tista' tiġi simplifikata.

  IS-SUR LOUIS CILIA:  Dan il-kumitat li qed isemmi l-Onor. Cilia naf bih, fil-fatt għal xi żmien kont anke membru fih.  Dan kien ġie propost way back in 1994 mill-General Retailers' and Traders' Union u kien ikkonkluda li għandha tinħoloq awtorita' biex tieħu ħsieb il-liċenzji ġenerali li bħalissa qegħdin jieħdu ħsiebhom il-pulizija.    Safejn naf jien din il-proposta kienet tressqet fil-Kabinett u ġiet approvata, pero' ma nafx x'segwa minn hemmhekk.  

  THE CHAIRMAN:  Iżjed kummenti?  L-Onor.  Mangion.

  ONOR. CHARLES MANGION:  F'paġna 96 tar-rapport li qegħdin niddiskutu, l-Awditur Ġenerali fost kummenti oħra qal li meta kien talab għal  informazzjoni dwar sigħat ta' xogħol eċċessivi li apparentement tħallsu -  każijet fejn uffiċjal mediku kien suppost  jagħmel duty fil-Faċilita' Korrettiva ta' Kordin u fl-istess waqt kien qiegħed il-health centres; mid-dehra dan kien assuma rwol  sopra naturali matul l-1997 - din l-informazzjoni ma waslitlux.  L-awditur qal ukoll li hu ma kellux aċċess għall-informazzjoni rilevanti u anke li ċerta informazzjoni fl-opinjoni tiegħu kienet dubjuża.  Fil-konklużjoni tiegħu l-awditur jgħid ukoll li "The situation is one in which nobody is apparently held accountable.".  Jien xtaqt nistaqsi ftit lis-segretarju permanenti jekk effettivament jaqbilx mal-konklużjoni li wasal għaliha l-awditur u jekk le, jagħtina l-ispjegazzjoni tiegħu.  Barra minn hekk xtaqt nistaqsi wkoll jekk, following dan ir-rapport, itteħdux il-passi biex is-sitwazzjoni tiġi improved.   
  IS-SUR LOUIS CILIA:  Meta sar ir-rapport mill-awditur is-sitwazzjoni veru kienet kif ġiet spjegata, pero' li ġara kien li l-ħabs kien hemm  sezzjoni sħiħa, dik ta' l-accounts, fejn kien inqala' inċident li wassal għal azzjoni kriminali quddiem il-qorti kontra tliet persuni.  Minħabba f'hekk din is-section żvujtat f'salt u minħabba l-environment li jeżisti hemmhekk, sibniha diffiċli ħafna biex insibu nies li jridu jmorru jaħdmu hemmhekk.  Fil-fatt meta bgħatna lil xi ħadd, dan kien ħareġ bis-sick leave ftit wara.  Din is-sitwazzjoni damet sejra hekk ix-xhur sħaħ, pero' dan l-aħħar  irrisolviet ruħha għaliex sibna min issettilja hemmhekk u nisperaw li jkompli hekk.  

  Għar-rigward tal-każ tat-tabib li ssemma fir-rapport ta' l-awditur, irriżulta li nhar ta' Sibt, bejn it-8.00a.m. u s-1.00p.m., dan kien qed jidħol jaħdem il-health centre ta' Raħal il-Ġdid meta suppost li kien qed jaħdem il-ħabs.  Meta ndagajna mad-Dipartiment tas-Saħħa, ikkonfermawlna li fil-fatt dan kien qed jitħallas miż-żewġ naħat, jiġifieri kien qed jitħallas darbtejn,  u għalhekk intalab jagħti lura l-ħlasijiet żejda li sarulu.  

  ONOR. CHARLES MANGION:  Huwa veru li kif qed jingħad, is-sitwazzjoni  tjiebet għaliex in-nies instabu, imma lili l-aktar li tinkwetani hija r-rimarka tan-nuqqas ta' accountability li għadda l-awditur fil-konklużjoni tiegħu.  Jiġfieri issa l-istruttura tar-responsabilita' qiegħda defenita jew xorta għad hemm il-possibbilta' li jiġru każijiet simili? Dan li qed ngħid jgħodd għad-dipartimenti kollha, pero' qed nillimitaha għal hawn għaliex il-case in point huwa dan.     

  IS-SUR LOUIS CILIA:   Il-bniedem li hemm responsabbli mill-accounts u li għandu l-grade ta'  principal huwa tajjeb ħafna fuq xogħlu u allura naħseb li minn dak il-lat hemm persuna identifikata bħala responsabbli. 

  THE CHAIRMAN:  Jista' forsi l-Awditur Ġenerali jgħidilna jekk min-naħa tiegħu huwiex sodisfatt bil-mod kif evolviet is-sitwazzjoni dan l-aħħar?

  IS-SUR JOSEPH G. GALEA (Awditur Ġenerali):  Sur President, naħseb li l-kummenti li għamilna fir-rigward ta' dan il-qasam huwa wieħed mill-ftit li nistgħu ngħidulhom ebsin, u kellna niktbu b'dan il-mod għaliex sibna anke reżistenza fil-ksib ta'  ċerti dokumenti.  Minn dak li għadu kemm qal il-permanent secretary naċċettaw li sar titjib, pero' wieħed għad irid jara r-riżultati finali.  Aħna nisperaw li l-bniedem li hemm inkarigat - kumbinazzjoni nafuh u  jidher bniedem ta' l-affari tiegħu ħafna - isib irkaptu, pero' biex jagħmel dan żgur li jkollu bżonn is-support kemm tal-permanent secretary kif ukoll tad-diriġenti ta' l-istess ċentru korrettiv.  

  THE CHAIRMAN:   Jien naħseb li punt importanti huwa li regardless mill-każijiet li nqalgħu u li ġew highligthed mir-rapport innifsu, jiġi żgurat li jkun hemm sistema ongoing ta' internal controls effettivi kemm just in case jistgħu jinqalgħu xi abbużi 'l quddiem u anke bħala preventive measure biex wieħed jiżgura li jekk jista' jkun ma jinqalgħux każijiet bħal dawn.  Huwa importanti li jkun hemm is-sens ta' accountability li sakemm ġie konkluż dan ir-rapport ma jidhirx li kien evidenti.   

  Is-Sur Cilia.

  IS-SUR LOUIS CILIA: Mr Chairman, bil-permess tiegħek nixtieq li s-Sur Cordina, li dak iż-żmien kien direttur tal-ħabs, jikkummenta dwar dak li qal l-Awditur Ġenerali meta semma r-reżistenza li saret minn hemmhekk għall-għoti ta' l-informazzjoni mitluba.  

  THE CHAIRMAN:   Is-Sur Cordina.

  IS-SUR PETER CORDINA (ex-Direttur tal-Faċilita' Korrettiva ta' Kordin):   Fil-fatt din ir-reżistenza sal-lum għadni ma nafx sewwa sew x'kienet, pero' kif qal tajjeb is-Sur Cilia konna ninsabu f'sitwazzjoni fejn l-accounts office kien prattikament immexxi minn żewġ clerks u kont anke ġejt fil-pożizzjoni fejn kelli nġib persuna minn dipartiment ieħor biex tkun tista' taħdem il-pagi.  Safejn naf jien, lili qatt ma nġibditli l-attenzjoni għal din ir-reżistenza li ssemmiet; jista' jkun li kien hemm reżistenza pero' jien qatt ma ġejt informat b'dan.  Nista' ngħid li fejn stajna, dejjem għinnih lill-awditur. 

  THE CHAIRMAN:   Is-Sur Galea għandu xi kummenti x'jagħmel?

  IS-SUR JOSEPH G. GALEA:   Ma naħsibx li għandi għalfejn ngħaddi kummenti għaliex il-messaġġ qiegħed hemmhekk.  Li nista' ngħid huwa li ċerti dokumenti li qalu li qegħdin il-qorti, sal-lum għadna ma nistgħux narawhom. Jien ma nixtieqx li ntawlu aktar fuq dan il-każ għaliex kif għedt sewwa inti fl-intervent tiegħek, Sur President, il-messaġġ finali huwa li għandu jkun hemm aktar accountability henceforth fis-sistema.

  THE CHAIRMAN:  Hawn iżjed kummenti min-naħa tal-membri?   Ma jidhirx li hawn, għalhekk nirringrazzja lis-Segretarju Permanenti u lill-istaff tiegħu u ngħaddu għall-item li jmiss li huwa l-Ministeru għax-Xogħlijiet Pubbliċi u Kostruzzjoni.

  Fil-fatt hawnhekk irrid ngħid li ġejna notifikati mis-Segretarju Permanenti fil-Ministeru għall-Ambjent li ma jistax jattendi għaliex qiegħed imsiefer fuq xogħol tal-gvern, u għalhekk se jattendi minfloku s-Sur Victor Sant li huwa d-Director  Corporate Services.  Għaldaqstant nistieden lis-Sur Sant u xi uffiċjali li għandu miegħu sabiex jingħaqdu magħna madwar il-mejda. 

Is-Sur Victor Sant u s-Sur  Anġelo Zahra ħadu posthom madwar il-mejda.

  THE CHAIRMAN:  Hawn kummenti?    L-Onor. Pullicino.

  ONOR. GEORGE PULLICINO (Segretarju Parlamentari):   Kien sar  statement fil-Parlament mill-Ministru għall-Ambjent preżenti rigward internal audit report fuq il-concerts li saru fil-Park Nazzjonali ta' Ta' Qali bejn l-1997 u l-1998.  L-uffiċjali preżenti għandhom kummenti x'jgħaddu fuq dan ir-rapport?

  IS-SUR VICTOR SANT (Director, Corporate Services):  Ir-rapport sar,  ġie ppreżentat lill-permanent secretary u lill-ministru, u issa qed jiġi studjat  biex jaraw l-implikazzjonijiet kollha tiegħu.  Fil-fatt dan ir-rapport qiegħed għand l-Attorney General biex jagħtina l-pariri tiegħu dwar liema direzzjoni l-aħjar li  nimxu fiha.  

  ONOR. GEORGE PULLICINO:  Nifhem sew li mir-rapport joħroġ li kien hemm flus li ntnefqu minn voti kapitali għal attivitajiet li suppost jaqgħu taħt voti rikorrenti?

  IS-SUR VICTOR SANT:  Iva, hekk ġara.  Jiġifieri dak li qed tgħid inti bażikament huwa minnu.   

  ONOR. GEORGE PULLICINO:   Jiġifieri kien hemm min awtorizza ħlasijiet minn voti kapitali sabiex imorru għal spejjeż ta' attivitajiet rikorrenti?

   IS-SUR VICTOR SANT:  Onorevoli l-ewwelnett jien nixtieq inpoġġi ċar is-sitwazzjoni tiegħi fil-kontest ta' din l-attivita'. Jien hawnhekk qed nidher fl-assenza tal-permanent secretary li jinsab imsiefer, u nista' ngħid li  assolutament ma kont involut xejn f'din l-attivita' partikolari.  Jien sirt naf bil-kumitat illum għaliex ċempilli s-Sur Mifsud minn Londra u qalli biex nattendi.  Għalkemm meta sar, ir-rapport kien ġie mogħti lili wkoll, jien qrajt ir-rapport illum u minnu joħroġ li l-awtorita' biex il-flus jitħallsu minn voti kapitali ħarġet mill-ministeru tagħna.  

  ONOR. GEORGE PULLICINO: Mr Chairman, fid-dawl ta' dan jien nipproponi żewġ affarijiet; l-ewwel ħaġa li tingħata kopja ta' dan l-internal audit report lill-membri kollha ta' dan il-kumitat u anke li dan l-item jitħalla għal laqgħa oħra meta jkun hawn preżenti s-segretarju permanenti.  

  THE CHAIRMAN:  Ma naħsibx li għandu jkun hemm oġġezzjoni.  Hawn qbil fuq is-suġġeriment ta' l-Onor. Pullicino?  Jidher li m’hawnx oġġezzjonijiet u allura s-suġġeriment ġie addottat.

  L-Onor. Mangion.

  ONOR. CHARLES MANGION:  Li ntużaw flus minn fondi kapitali joħroġ ukoll  mir-rapport ta' l-awditur u jgħid ukoll li l-ewwel kellha tintalab l-approvazzjoni tal-finanzi.  Mill-esperjenza li għandi jien nista’ ngħid li ġieli jsiru virements ta’ dan it-tip mill-ministeri kollha, pero’ jien xtaqt nistaqsi jekk virements simili sarux qabel jew wara dan il-każ jew jekk humiex qed isiru fil-preżent. 

  IS-SUR VICTOR SANT:  Mill-esperjenza tiegħi nista' ngħidlek li virements ġeneralment isiru minn item ta’ capital vote għal item ieħor tal-capital vote jew minn item ta’ vot rikorrenti għal item ieħor tal-vot rikorrenti.  Meta jien kont il-finanzi u kien ikun hemm każijiet fejn item fuq ir-rikorrenti kien ikun irid jiġi meħud minn vot kapitali, li kien isir hu li jiġi suppressed dak il-vot kapitali,  imbagħad jew through a supplementary estimate jew inkella jkun hemm il-flus, jiġi miżjud dak il-vot tar-rikorrenti, imma mhux f'sens ta' virement għaliex il-virements, kif għedt qabel, isiru fi blokki; kapital ma' kapital, u rikorrenti ma' rikorrenti. 

   ONOR. CHARLES MANGION:  Jiġifieri fl-aħħar mill-aħħar jibqa’ l-istess vot. 

  IS-SUR VICTOR SANT:  Bażikament iva.  Jekk il-ministeru tal-finanzi jkun jidhirlu li d-domanda hija waħda valida, allura jagħti l-approvazzjoni tiegħu, pero' dik hija responsabilita’ tal-ministeru tal-finanzi.  

  ONOR. GEORGE HYZLER (Segretarju Parlamentari): Mr Chairman, se nkomplu niddiskutu dan l-item?

  THE CHAIRMAN:  Jien naħseb li jkun tajjeb li lis-Sur Paul Mifsud jintbagħtulu l-extracts tal-proceedings tal-lum ħalli jkun jaf eżattament x'inhuma l-mistoqsijiet li kienu jiġu ndirizzati lilu li kieku attenda għal-laqgħa hu.  Mela hawn qbil li dan l-item jitqiegħed fuq l-agenda għal laqgħa oħra.

  Hawn iżjed kummenti dwar dan il-Ministeru?  L-Onor. Pullicino.

  ONOR. GEORGE PULLICINO:  Fl-audit findings li hemm f’paġna 135 tar-rapport ta’ l-awditur ġew imqajma diversi punti u jien xtaqt nistaqsi jekk fid-dawl ta’ dawn il-punti li ssemmew, speċjalment fuq ir-records tal-personnel eċċ.,  saritx xi ħaġa biex biha jiġu ntejba r-records imsemmija.  

  IS-SUR VICTOR SANT:  Dalgħodu staqsejt lid-Director, Manufacturing and Servicing Department - is-Sur Anġelo Zahra  - x'passi ttieħdu, u huwa kkonfermali li r-rakkmandazzjonijiet kollha ta' l-awditur ġew implimentati.   

  THE CHAIRMAN:   Jista' l-Awditur Ġenerali forsi jgħidilna jekk kienx hemm xi żviluppi li ġie notifikat bihom?

  IS-SUR JOSEPH G. GALEA:  Dan li qed jingħad hawnhekk bħalissa huwa minnu, pero' min-naħa tagħna għadna rridu nagħmlu testing fuq items minnhom biex naraw jekk dawn humiex qed jiġu followed as recommended.
  THE CHAIRMAN:   Iżjed kummenti?  L-Onor. Pullicino.

  ONOR. GEORGE PULLICINO:   Filwaqt li napprezza li s-Sur Sant għadu kemm qal li l-azzjoni ttieħdet biex is-suġġerimenti jiġu attwati, napprezza ħafna jekk forsi hemm xi rapport narawh ħalli wieħed ikun jaf kif fil-fatt dawn se jiġu implimentati.  X’se jsir effettivament biex dawn ir-rakkmandazzjonijiet jiġu mplimentati?

  IS-SUR VICTOR SANT:   F'kull korrispondenza li kien hemm bejn l-Awditur Ġenerali u d-Direttur tal-manufacturing and services, kien hemm imniżżel b’mod iddettaljat  x'passi għandhom jittieħdu.  Meta dalgħodu jien sirt naf li se jkolli nattendi għal dan il-kumitat, I went through the papers biex inkun f'pożizzjoni li nirrispondi għad-domandi, u meta staqsejt lid-Director, Finance and Administration  dwar jekk itteħdux passi fid-dawl ta’ dak li rrikkmanda l-awditur, dan ikkonfermali li fil-fatt qed jittieħdu.  Sintendi jien ma mortx fiżikament biex nara kemm dan huwa minnu.

  IS-SUR ANĠELO ZAHRA (Director, Manufacturing and Servicing Department):  Fil-fatt ir-rakkmandazzjonijiet li għamel l-awditur ġew attwati qabel ma ġie ppubblikat uffiċjalment ir-rapport.  Fil-fatt fl-istess rapport hemm attached ittra li kont ktibt jien dwar dak li kellu jsir - u li fil-fatt sar - rigward il-ħames punti  li semma l-awditur.    

  THE CHAIRMAN:  Is-Sur Galea.

  IS-SUR JOSEPH G. GALEA:  Is-Sur Zahra qed jikkwota minn rapport differenti minn dak li għandna quddiemna.  Irrid ngħid hawnhekk li aħna daħħalna s-sistema li qabel noħorġu rapport bħal dan, lill-klijent ngħidulu bil-findings li nkunu għamilna, niddiskutuhom fit-tul, u anke naqblu fuq il-passi li jkun hemm bżonn jittieħdu.  Meta imbagħad nippubblikaw ir-rapport, inkunu more orientated u konċiżi u nniżlu dak li fl-opinjoni tiegħi jkun jinteressa lill-Parlament u lil dan il-Kumitat u nħallu barra partijiet li forsi jkunu żejda jew frivoli. 

  THE CHAIRMAN:  L-Onor. Pullicino.

  ONOR. GEORGE PULLICINO:   Jiġifieri meta jkun hemm audit findings u l-Awditur Ġenerali jgħid li jrid isir “hekk”, “hekk” u “hekk”, ovvjament ma jidħolx fid-dettall ta' kif dik li jkun qed jipproponi hu se sseħħ.    Xtaqt nistaqsi lis-Sur Galea jekk isirx follow up  fejn wieħed jistaqsi lid-dipartiment jew ministeru konċernat kif se tiġi rranġata s-sitwazzjoni biex jara jekk tkunx għas-sodisfazzjon ta' l-uffiċċju tiegħu.

  IS-SUR JOSEPH G. GALEA:   Kif spjegajna drabi oħra, l-uffiċċju tiegħi għandu lista sħiħa ta' xogħlijiet x'jagħmel u għalhekk ma jkunx jista' jerġa’ jagħmel eżami fid-dettall ta’ kull ħaġa li tiġi rrapportata hawnhekk,  pero' nagħmlu spot checks fejn hemm risk areas biex naraw jekk dak li jkun ġie deċiż u maqbul hawnhekk - illum qed nitkellmu anke fil-preżenza ta’ membri parlamentari - jiġi implimentat.    Aħna, bħala uffiċċju ta' l-awditur, nagħmlu sample testing biex naraw jekk dawk id-deċiżjonijiet ġewx implimentati u jekk ġew implimentati to what extent.   

  ONOR. GEORGE PULLICINO:   Mill-audit findings tal-ministeru li qegħdin  niddiskutu laqtuni l-aktar żewġ punti; dak fejn qed jintqal li "Administration personnel do not sign log in/out times for overtime", u anke fejn qed jintqal li   "Personnel working on works signs do not sign/punch out at the end of overtime".  Jiġifieri issa mil-lat prattiku x’inhu jiġi mplimentat?

  IS-SUR ANĠELO ZAHRA:  Kif diġa’ għidt, l-iskrivani fl-administration qatt ma kienu jiffirmaw imkien għall-overtime li jagħmlu - din kienet il-prattika minn qabel ma dħalt jien hemmhekk, liema prattika jien ma kontx naf biha - ead of íu meta nġibdet l-attenzjoni tiegħi għal dan, jien tajt l-ordni biex l-overtime li jsir jiġi ffirmat fuq l-attendance sheet.   Għar-rigward tal-ħaddiema li jkunu jaħdmu  barra kulma tista' tagħmel huwa li tissikka aktar u tagħmel spot checks biex tara li l-ħinijiet li jinħadmu verament ikunu dawk li jiġu ddikjarati.   Fil-fatt l-istess awdituri qablu li dawn m’għandhomx joqogħdu jidħlu ġewwa wara li jispiċċaw sempliċement biex jippanċjaw.   

  ONOR.  GEORGE PULLICINO:    Jiġifieri jekk ħaddiem li jkun qed jaħdem barra jiffirma fuq il-karta li dam jaħdem sat-8.00 p.m. hemm xi ħadd li jiffirma warajh u jerfa' r-responsabbilta'?

  IS-SUR ANĠELO ZAHRA:   Iva, dażgur; hemm tliet uffiċjali minbarra d-direttur.  Fil-fatt nista' nagħtik formola li tintuża għal dan il-għan, liema formola kienet tintuża qabel ukoll.   Fuq din il-formola jiffirma l-foreman, is-section head, l-inġinier, imbagħad fl-aħħar niffirma jien. Barra minn hekk inkunu nafu minn qabel sa kemm se jdumu jaħdmu. 

  ONOR. GEORGE PULLICINO:   Nifhem sew li dan l-aħħar twaqqaf inspection team apposta biex jiċċekkja fuq in-nies?

  IS-SUR VICTOR SANT:  Iva, fl-aħħar tas-sena li għaddiet ġie fformolat dak li ngħidulu inspectorate unit li għandu l-iskop li kemm jista' jkun jinqatgħu l-abbużi ta’ skartar minn fuq il-postijiet tax-xogħol.  Aħna jkollna rapporti - kemm permezz ta’ ittri anonimi  kif ukoll permezz ta’ affarijiet oħra - li ċerti nies mhux qed ikunu fuq il-post tax-xogħol tagħhom u għalhekk qed isiru spot checks istantanji taħt il-presidenza tal-permanent secretary, imma jekk ma jkunx hemm hu jkun hemm jiena, fejn nibagħtu rappreżentant tad-dipartiment tagħna f'tali sezzjoni jew fejn tali individwu. 

  THE CHAIRMAN:  Jien naħseb li jkun tajjeb li f'laqgħa li jmiss meta jkollna dan il-ministeru għad-diskussjoni, is-segretarju permanenti jagħtina update  ta’ dan il-progress report ta' l-inspections in ġenerali bħala speċi ta’ overview.

  IS-SUR VICTOR SANT:   Inġibulkom progress report.

  THE CHAIRMAN:   L-Onor. Pullicino.

  ONOR. GEORGE PULLICINO:  Jien nifhem sew li dan l-inspectorate unit qed jagħmel anke spot checks għal dak li huwa overtime?

  IS-SUR VICTOR SANT:   Le, bħalissa m'aħniex nagħmlu spot checks fuq dak li huwa overtime, mhux għaliex m’għandniex l-intenzjoni imma għaliex għadna ma dħalniex f’dak l-aspett.  S'issa li qegħdin nagħmlu huwa li nibagħtu l-ispetturi tagħna  fuq il-lantijiet tax-xogħol ħalli naraw jekk dak l-individwu jew il-grupp ta’ individwi humiex hemmhekk.   

  ONOR. GEORGE HYZLER:  Minn meta bdew dawn?   

  IS-SUR VICTOR SANT:   Bdejna għall-ħabta ta’ Jannar.

  ONOR. GEORGE HYZLER:  U minn Jannar s'issa kien hemm każijiet fejn sibtu nies li ma kenux fuq il-post tax-xogħol?  

  IS-SUR ANĠELO ZAHRA:  Iva, sibna.

  ONOR. GEORGE HYZLER:  Ittieħdu passi?

  IS-SUR VICTOR SANT:   Iva, ktibna lid-diretturi tagħhom ħalli  jinvestigaw u jekk ikun hemm lok jagħmlu każi ta' bord ta' dixxiplina.  Ċerti każi anke marru quddiem il-Public Service Commission.  

  ONOR. GEORGE HYZLER:  Biex inkompli ma' dak li staqsa l-Onor. Pullicino, rigward l-erba’ firem li jkun hemm fil-formola ta’ l-overtime, m'għandix nifhem li dawn in-nies ikunu qegħdin jiċċertifikaw li x-xogħol attwalment sar.  Għaliex jien ma nistax nimmaġina li erba' min-nies se jiċċertifikaw li persuna qed tagħmel l-overtime!   

  IS-SUR ANĠELO ZAHRA:  Ħaġa li forsi m’għidtilkomx biha u li ġiet introdotta wara l-kummenti li għamel l-awditur, hija li qabel ma jsir l-overtime issir applikazzjoni fuq formola oħra. 

  ONOR. GEORGE HYZLER:   Jiġifieri l-ewwel issir applikazzjoni biex il-persuna involuta ġġib l-awtorizzazzjoni biex tkun tista' tagħmel l-overtime,  imbagħad ikun hemm il-konferma li dak ix-xogħol ikun sar. Personalment qed naraha ftit top heavy l-fatt li jiffirmaw erba' min-nies biex xi ħadd jagħmel l-overtime.  Dawn il-firem ifissru li wara li dik il-persuna tkun telqet, ikun hemm erba’ min-nies.  

  IS-SUR ANĠELO ZAHRA:  Rigward l-overtime li jsir ġol-work shop, apparti mill-formoli, ikun hemm jakkumpanjawh ukoll il-punch cards. Għal dak li jirrigwarda overtime li jsir barra, ma jkunx hemm punch card, pero’ kien hemm qbil bejn kulħadd li jsiru aktar kontrolli. 

  ONOR. GEORGE HYZLER:  Li qed nistaqsi jien huwa jekk huwiex fiżikament possibbli li dawn l-erba’ min-nies li qed jiffirmaw fuq il-formola ikunu jafu li x-xogħol verament sar.  Jien naħseb li ma jistgħux verament ikunu jafu;  jistgħu joqogħdu fuq il-punch card, jistgħu joqogħdu fuq li jafdaw jew jistgħu joqogħdu fuq spot checks, imma li jiffirmaw li x-xogħol attwalment sar, naħseb li huwa diffiċli ħafna.  

  IS-SUR VICTOR SANT:  I take your point u nifhem fejn trid tasal.  Jien naqbel miegħek li fuq il-formoli sempliċement qed jingħad li dawn qagħdu sas-6.00 p.m.,  imma ma jkunx hemm evidenza li x-xogħol sar.    

  ONOR. GEORGE PULLICINO:   Jien naħseb li l-Onor. Hyzler qed jgħid iżjed minn hekk, qed jgħid li għandu jkun hemm imqar persuna waħda minn dawk li jiffirmaw li tiċċekkja li l-persuna verament tkun għamlet dawk is-sigħat u li x-xogħol verament ikun sar. Għaliex jien ma nistax nifhem għalfejn ikollok erba' min-nies li qegħdin jiffirmaw u jerfgħu ir-responsabbilta' - qed nammettu li hekk fil-fatt isir - mingħajr ma jiċċekkjaw!  Għaliex kieku nkun jien il-permanent secretary l-ewwel ma nsejjaħ lid-direttur u jekk dan jgħidli li ma ċċekkjax nibgħat għal ta’ taħtu u nibqgħu sejrin hekk; mingħand  Qajfas għal għand Pilatu.  Qed nifhem sew li hekk hi s-sistema?    

  IS-SUR VICTOR SANT: Ġeneralment wieħed minn dawk l-erba' li jiffirmaw ikun qiegħed fiżikament fuq il-post u jikkonferma li dak l-individwu verament ikun qagħad overtime, filwaqt li l-ieħor ikun qed jikkonferma l-bżonn għall-overtime.     

  IS-SUR ANĠELO ZAHRA:  L-officer in charge tas-section ikun attwalment man-nies li jkunu qegħdin jaħdmu.  

  ONOR. GEORGE HYZLER:  Il-kumment tiegħi huwa li malli inti poġġejt erba' firem għal overtime ta' persuna, li tkun qed tagħmel essenzjalment huwa li qed tikkrea xi tip ta' responsabbilta' kollettiva fejn kważi kważi ħadd ma jista' jmeri lil ħadd għaliex kulħadd ikun iffirma.  Voldieri ma nafx jekk verament din hijiex check adegwata.  Din bħal meta - biex nieħu eżempju daqsxejn differenti - nagħmlu żewġ firem fuq cheque tal-kumpanniji.  Li jiġri fil-prattika huwa li wieħed jiffirma dejjem in blank, jiġifieri essenzjalment ikun qiegħed jiċċertifika lil  kulma jagħmel l-ieħor huwa tajjeb u jagħlaqlu ħalqu għal dejjem. U dan huwa li qed jiġri f'dan il-każ; qed jgħidlek li inti ma tistax titkellem għaliex iffirmajt dik il-biċċa karta.  Allura d-dubju li qed nipprova anke niċċara f'moħħi huwa kemm huwa għaqli li jkun hemm erba' min-nies, mid-direttur sa l-officer in charge, li  jiffirmaw li persuna għamlet siegħa overtime.   

  Per eżempju, fl-uffiċċju tiegħi bħalissa għandi n-nies jaħdmu u probabbilment il-private secretary se jiffirma għal dan u veru jkunu għamluh, pero' jiena ma nistax naħlef li dawn kienu fiżikament qed jaħdmu.   Jista' jkun li meta nispiċċaw minn hawnhekk insibhom għadhom hemm, pero' frankament ma nafx fejn kienu f'dan il-ħin. Dawn huma sistemi delikati ħafna u ma nafx kemm tista' tikkumbattihom billi tpoġġi erba' firem fuq karta, anzi jien naħseb li kważi kważi meta tpoġġi firma waħda tkun qed tgħabbi lil dik il-persuna b'responsabbilta' ikbar.  Erba' firem huwa l-mod kif dik ir-responsabbilta' taqsamha b'mod li ma tista' tattakka qatt.  Dan huwa l-kumment tiegħi dwar dan u forsi l-awditur, ...  Aħna sempliċement qed naqsmu l-ideat, m'iniex qed ngħid li dan li qed ngħid jien huwa korrett jew vanġelu, pero' nista' ngħid li hija esperjenza anke tiegħi personali f'livelli differenti.  

  IS-SUR VICTOR SANT:  Is-suġġeriment tiegħek huwa validu ferm and we are taking note of it ħalli naraw kif nistgħu nimplimentawh.

  ONOR. GEORGE HYZLER:   Dan li qed ngħid huwa rilevanti wkoll f'kuntest li fis-servizz pubbliku, ma nafx għaliex, hemm il-fama ta' ħafna skartar u allura ovvjament wieħed lanqas ikun irid jgħabbi għal xejn ir-responsabbilta' ta' din il-fama fuq min qed jiċċekkja u nikkreaw sistemi li ovvjament ma jwassluna mkien.  Jekk aħna rridu naslu veru għal sistema ta' accountability, irridu naraw li min huwa acountable jiffirma u jeħodha hu fuq spallejh, għaliex jekk se jaqsam il-firma  tiegħu ma' ħaddieħor, fil-verita' ikun qed jagħmel proprju l-kontra.    

  THE CHAIRMAN:  Jien naħseb li fid-dawl ta' dan is-suġġeriment li jidher li ġie aċċettat min-naħa tal-ministeru, tippruvaw toħolqu sistema prattika li twassal għal riżultat mixtieq u forsi jkun opportun li anke tinformaw bid-deċiżjoni tagħkom, mhux lilna biss imma anke lill-Awditur Ġenerali. 

  Aktar kummenti?  L-Onor.  Mangion.

  ONOR. CHARLES MANGION:  Jekk fhimt sew, is-Sur Zahra qal li l-formola  s-safra hija dik il-formola li tibda tinizjala kollox; issir talba għall-overtime  ovvjament għaliex ikun identifikat ix-xogħol li jrid isir.  Issa l-Onor. Hyzler qed jistaqsi għalfejn hemm bżonn ta' erba' firem biex jgħidu li bniedem għamel siegħa overtime.   Jien nixtieq nistaqsi jekk ikunx hemm xi ħadd minn dawk l-erba' li jiċċertifika li dak ix-xogħol ikun effettivament sar.

  IS-SUR ANĠELO ZAHRA:  Iva, ikun hemm l-officer in charge.  
  ONOR. CHARLES MANGION:  Jiġifieri ssir ġustifikazzjoni għal dawk is-sigħat li jkunu saru f'overtime u jkun hemm ukoll ċertifikazzjoni li x-xogħol ikun attwalment sar? 

  IS-SUR ANĠELO ZAHRA:   Iva.  Per eżempju, jekk nieħdu l-palk tal-Karnival li jiġi armat fi Pjazza Ħelsien, liema xogħol neħduh b'tender minn qabel, inkunu nafu x'se jkollna bżonn u nkunu marbutin  li nlestuh sat-tali data.   Jiġifieri f'dak il-każ bilfors li tkun taf li x-xogħol sar. 

  THE CHAIRMAN:  L-Onor. Pullicino.

 ONOR. GEORGE PULLICINO:   Jien qed nifhem sew li l-karta s-safra hija r-request għall-overtime?

  IS-SUR ANĠELO ZAHRA:  Iva.
  ONOR. GEORGE PULLICINO:   Imma jekk fhimt sew, is-Sur Sant qal li ma jsirux spot checks fuq min ikun qed jagħmel l-overtime għaliex ma jkunux jafu min ikun qed jagħmel l-overtime.  

  IS-SUR VICTOR SANT:  Le, fl-inspectorate unit isiru ċ-checkings anke bil-lejl biex naraw jekk, per eżempju, il-watchmen ikunux skartati, pero' għar-rigward ta' overtime ma jsirux checkings.  Biex naslu biex nagħmlu checkings għar-rigward ta' overtime, il-head of department l-ewwel irid jgħidilna liema huma dawk in-nies li jkunu qed jaħdmu u l-ħinijiet.  

  ONOR. GEORGE PULLICINO:   Imma intom mhux suppost tkunu tafu  ġaladarba jkollkom din il-karta s-safra?   Jew inkella din il-karta timtela' u titħalla  hemm?  Jien qed ngħid li fil-garaxx tal-Marsa - aħna hekk insibuh -  issir ir-request for overtime u xi ħadd jiffirmaha. Allura din ma tistax tasal l-inspectorate unit by fax biex intom tkunu tistgħu tagħmlu dawn iċ-checks?   

  IS-SUR VICTOR SANT:  Dan huwa punt rilevanti u ninnotawh.

  IS-SUR ANĠELO ZAHRA:  Is-suġġeriment li kienu għamlu l-audit dwar dan kien li wara li jien, bħala d-direttur, napprova r-request, din tinżel għand l-imgħallem ħalli hu jkun jaf min se jkun qed jagħmel l-overtime.

  ONOR. GEORGE PULLICINO:   Jiġifieri abbażi ta' din il-karta s-safra - ir-request for overtime - id-dipartiment mhux suppost ikun jaf min qed jagħmel l-overtime?

  IS-SUR VICTOR SANT:    S'issa l-iskop ta' l-inspectorate unit kien għal waqt il-ħinijiet tax-xogħol; ma dħalniex fl-aspett ta' l-overtime.  Pero' jekk min ikun approva l-overtime, l-għada filgħodu jmur u jiċċekkja jekk dak ix-xogħol verament sarx, allura s-sistema tiġi waħda self-checking.  Pero' l-punt li tqajjem huwa rilevanti u nidħlu fih.

  ONOR. GEORGE PULLICINO:   Jien nifhem li din is-sistema qed titħaddem fil-każ tal-garaxx tal-Marsa u Ħal Kirkop, imma fil-postijiet li ngħidulhom tad-distrett, x'sistema hija adottata mid-dipartiment?  

  IS-SUR  VICTOR SANT:  M'iniex f'pożizzjoni li nagħtik risposta għal din id-domanda.  

  THE CHAIRMAN:  L-Awditur Ġenerali xtaq jgħaddi xi kumment.  

  IS-SUR  JOSEPH G. GALEA:  Xtaqt nikkjarifika punt li qajjem l-Onor. Hyzler.  Aħna kemm jista' jkun ma niddettawx lill-managerment dwar kif għandhom  jagħmlu l-affarijiet imma nissuġġerixxu, imbagħad naraw jekk ikunx ġie mplimentat dak li nkunu ssuġġerejna jew inkella xi metodi oħra;  aħna m'aħniex daqshekk omnipotenti li nafu kollox.  It is their own responsibility,   pero' we are there to help,  u jekk kemm-il darba għandna xi ideat, naqsmuhom magħhom.  Kif deher hawnhekk huma aċċettaw kull rakkmandazzjoni li għamilna.

  THE CHAIRMAN:  Biss naħseb li fiċ-ċirkostanzi li tqajmu llum ikun tajjeb li l-ministeru jħares lejn l-iżjed mod prattiku kif forsi tista' tiġi modifikata s-sistema u on an information basis jinformaw lill-Awditur Ġenerali.  

  Hawn iżjed kummenti?  L-Onor. Hyzler.

  ONOR. GEORGE HYZLER:   Jien m'għandix dubju li jkun aktar għaqli min-naħa ta' l-awditur -  naturalment m'iniex se nindaħal f'dan il-qasam -  li fejn jidentifika nuqqasijiet jistieden lid-dipartiment konċernat biex hu jagħtih is-soluzzjoni għaliex naturalment jekk is-soluzzjoni tiġi mposta, kull toqba li jkun hemm f'dik is-soluzzjoni ovvjament ikun irid jassumi l-paternita' tagħha.  Barra minn hekk naħseb naħseb li jkun fl-interess tad-dipartiment li ma jikkreax toqob għalih innifsu.

  IS-SUR VICTOR SANT:  Nixtieq li nirrispondi fuq is-sistema li tintuża fil-każ ta' l-overtime tad-distretti u tad-dipartiment kollha.  Jekk dipartiment tad-distretti ikun, per eżempju, qed jagħmel xogħol Buġibba u jidhirlu li biex ilesti l-proġett għandu bżonn ta' 50 siegħa overtime, hu jagħmel request li tkun dettaljata b'mod li jkun fiha n-numru ta' ħaddiema li jkunu se jagħmlu l-overtime u min huma.  Imbagħad din tmur għand id-direttur, japprovaha d-direttur ġenerali, imbagħad tiġi għand il-permanent secretary u tkun  analizzata fil-ministeru. Normalment aħna noqogħdu fuq ir-rakkmanadazzjoni tad-direttur ġenerali, pero'  ġieli ma naqblux ma' dak li jkun hemm imniżżel.  Il-permanent secretary ultimanent japprova l-overtime, jiġifieri l-kontroll tagħna s'hemmhekk jidħol bħala ministeru. Il-mod kif imbagħad jiġi mqassam ix-xogħol inħalluh f'idejn id-diretturi.   

  ONOR. GEORGE PULLICINO:  Sur Sant, jien napprezza r-risposta tiegħek, pero' mbagħad l-inspectorate unit  jagħmel spot checks fuq dawk il-ħaddiema li jkunu qed jaħdmu fuq il-proġetti?

  IS-SUR VICTOR SANT:  Le, s'issa bħala inspectorate għadna ma kkunsidrajniex dan l-aspett, pero' ninnotaw is-suġġeriment tiegħek li huwa  validu ħafna u nipprovaw nimplimentawh.  

  THE CHAIRMAN:  Hawn iżjed kummenti?  Ma jidhirx li hawn, għalhekk  nirringrazzja lis-sinjuri għall-attendenza tagħhom u għat-tweġibiet li tawna.   

  Suppost li issa kellna nittrattaw il-corporate issues,  pero' għal xi raġuni li ma ġietx kommunikata lili, jidher li m'hawn ħadd min-naħa tal-Ministeru tal-Finanzi.  Għaldaqstant naħseb li nistgħu naġġornaw il-laqgħa.  Bħala agenda items għal-laqgħa li jmiss se jkollna r-rapport tas-Sur Stellini dwar l-expenditure incured mis-Sur Licari, li kien l-Ambaxxatur ġewwa Pariġi, il-Ministeru għax-Xogħlijiet Pubbliċi u Kostruzzjoni - follow-up fuq it-Ta' Qali concerts - u l-corporate issues.  Għall-benefiċċju anke ta' l-istampa preżenti se ngħid kif se nipproċedu għar-rigward tal-corporate issues. Kieku kellna nittrattaw l-items kollha li hemm taħt il-corporate issues nispiċċaw inqattgħu ħin kważi daqskemm qattajna fuq ir-rapport kollu.  Għalhekk b'konsultazzjoni ma' l-Awditur Ġenerali qbilna li nużaw il-prassi li tintuża f'pajjiżi bħall-Ingilterra fejn jieħdu ftit items at random.  L-items li għażilna  aħna  huma:  Travel abroad on Official Government Business u Transport mir-rapport ta' l-1996, u Stores - follow-up audit,  The Year 2000 problem - Audit Enquiry u Travel Abroad on Official Government Business - Audit Survey mir-rapport ta' l-1997. Jekk hemm xi items oħra speċifiċi li tħossu li għandhom jiġu trattati tistgħu jew tgħidulna bihom illum jew inkella tikkommunikaw later on mas-segretarja tal-Kumitat.  Nirringrazzjakom.  

Fit-7.45 p.m. il-Kumitat aġġorna għal nhar l-Erbgħa, 28 ta' April, 1999, fis-6.30 p.m.

